[image: image1.jpg]COMPOSTELA
capitalcultural

S\





      [image: image2.emf]CONCELLO DE
SANTIAGO










                                       

V CICLO DE PIANO ÁNGEL BRAGE
SEBASTIAN KNAUER

Mércores 9 de xaneiro

BENJAMIN GROSVENOR

Mércores 24 de abril

ANDREA LUCCHESINI

Mércores 15 de maio

Auditorio de Galicia

21.00h

Entradas

12 euros

6 euros para estudantes e xubilados

O Ciclo de piano Ángel Brage nace no ano 2008, dentro da programación de abono do Auditorio de Galicia, para homenaxear no 25º aniversario do seu falecemento a este pianista e mestre de varias xeracións de músicos composteláns. Polo escenario do Auditorio de Galicia xa teñen pasado algúns dos máis grandes pianistas da actualidade: Olli Mustonen, Arcadi Volodos, Christian Zacharias, Krystian Zimmerman, Aldo Ciccolini, Paul Lewis, Leif Ove Andsnes, Emanuel Ax… 

A quinta edición do Ciclo de Piano Ángel Brage inaugurase co pianista Sebastian Knauer. O pianista alemán interpretará obras de Bach, Schubert (os seus fermosos Impromptus para piano) e Beethoven (a súa Sonata para piano nº 17).

Despois de Sebastian Knauer, poderemos gozar no Ciclo de Piano Ángel Brage de Benjamin Grosvenor. Novo pianista inglés recoñecido internacionalmente polas súas electrizantes actuacións, a súa exquisita técnica e o seu xenial estilo, Benjamín Grosvenor é un dos pianistas da súa xeración máis solicitados no mundo.

Andrea Lucchesini pecha a quinta edición do ciclo interpretando dúas das obras mestras da literatura pianística, en concreto dúas das coñecidas como “últimas tres sonatas para piano de Beethoven, as números 30 e 31, das que o pianista di: “Trátase dun diálogo e dunha contraposición, unha experiencia de escoita, na que o efecto da alternancia entre o século XVIII visionario de Scarlatti e o piano dos microcosmos de Berio pode dar vida a resultados imprevisibles"

 SEBASTIAN KNAUER

Mércores 9 de xaneiro

Sebastian Knauer naceu en Hamburgo, Alemaña, en 1971. Foi alumno de Gernot Kahl, Karl-Heinz Kämmerling, Philippe Entremont, Andràs Schiff, Christoph Eschenbach e Alexis Weissenberg. Debutou en concerto á idade de trece anos no Hamburg Musikhalle, co Concerto de Piano en Re maior de Haydn, e a nivel internacional en Venecia, con concertos para a RAI “European Concert. 
Tocou nos principais auditorios do mundo e traballou baixo a batuta dos mellores directores. Xunto a Entremont, presentan un repertorio de concertos para dous pianos, e en Tel Aviv executaron o Doble Concerto de Mozart e de Mendelssohn coa Orquestra de Cámara de Israel. Tocou tamén coas orquestras máis importantes. Entre 1999 e 2002, interpretou e dirixiu os 27 Concertos para Piano de Mozart coa Hamburger Philharmoniker. É invitado asiduo nos principais festivais internacionais. 
Sebastian Knauer consagrouse tamén á música de cámara; na actualidade preséntase xunto a Daniel Hope, con quen conforma dúo musical e realiza extensas xiras. Colabora regularmente con outros artistas como Hermann Prey, Olaf Bär, Alban Gerhardt, os conxuntos Aron Quartett Vienna, Philharmonia Quartett Berlin (Berliner Philharmoniker), John Neumeier e o Hamburg Ballet e o actor Klaus Maria Brandauer. Ten gravacións para varios selos discográficos con obras de Beethoven, Mozart, Haydn, Schubert, Chopin, Barber, Bernstein, Copland e Gershwin. 
O CD "East meets West" que gravou xunto a Daniel Hope gañou o premio alemán "BOTO" e foi nomeado para os premios Grammy do ano 2005. O seu CD con Sir Roger Norrington e a Camerata Salzburg está considerado como unha das mellores gravacións que existen de Mozart. O último CD "Bach & Sons" combina concertos para piano de JS Bach e os seus fillos, Johann Christian e Carl Philipp Emanuel, gravado coa Orquestra de Cámara de Zúric baixo a dirección de Sir Roger Norrington. É Director Artístico do Festival "Mozart @ Augsburg".

PROGRAMA

J. S. Bach
Suite inglesa núm. 2 en la menor, BWV 807

L. v. Beethoven
Sonata para piano núm. 17 en re menor, op. 31/2

F. Schubert
4 Impromptus op. 90, D. 899

BENJAMIN GROSVENOR

Mércores 24 de abril

O pianista británico Benjamin Grosvenor é internacionalmente recoñecido polas súas actuacións eléctricas. Unha técnica exquisita e un enxeñoso estilo para a cor tonal, son o selo que fai de Benjamin Grosvenor un dos pianistas novos máis solicitados do mundo. A súa virtuosa inspiración nas máis extenuantes complexidades técnicas nunca compromete a profundidade e a intelixencia das súas interpretacións. Descrito por algúns como un pianista ‘Golden Age’ (American Record Guide) e ‘Case doutra época’ (The Times), Benjamin é recoñecido polo seu son persoal, descrito como ‘poético e sutilmente irónico, brillante, de mente clara pero con humor, todo o traduce de forma marabillosa a través dun detalle nítido’ (The Independent).

O primeiro momento destacado na carreira de Benjamin foi cando gañou a final de piano de BBC Young Musician Competition en 2004 á idade de 11 anos. Desde entón, Benjamin empezou a ser un pianista recoñecido internacionalmente, realizando concertos con renomeadas orquestras como a London Philharmonic, RAI Torino, New York Philarmonic, Philarmonia  , Tokyo Symphony, e as súas presentacións no Royal Albert Hall, Barbican Centre, Vitoria Hall de Singapur, The Frick Collection e no Carnegie Hall (á idade de 13 anos). Benjamin traballou con reputados directores como Vladimir Ashkenazy, Jirí Belohlávek, Semyon Bychkov e Vladimir Jurowsky.

Con 19 anos, Benjamin actuou coa BBC Symphony na Primeira Noite da BBC PROMS enchendo o Royal Albert Hall. Volveu ao BBC PROMSS en 2012 xunto coa Royal Philharmonic Orchestra e Charles Dutoit. A súa interpretación deslumbrou á  crítica, o Times apuntou “O seu Saint-Saëns [Concerto nº2] alternaba entre un afastado mundo onírico e escintileos de efervescencia chispeante e o seu bis -Saint-Saëns O Lago nunha transcrición de Godowsky - deslizouse poeticamente sobre as teclas”, “foi pura maxia” (Jessica Duchen) 

Entre os seus compromisos, recentes e futuros, máis relevantes destacamos: con New York Philharmonic e Andrey Boreyko, con Minnesota Orchestra e Andrew Litton, no campo do recital, o seu debut na Sydney Opera House, Concertgebouw, Festival de La Roque d’Anthéron, Salle Gaveau, Piano aux Jacobins, National Concert Hall Dublín e  no South Bank Centre de Londres. Ademais, recentemente tivo unha xira por Norteamérica, incluíndo aparicións en Vancouver, Washington e Nova York, onde foi tildado “tecnicamente formidable, un intérprete seguro, atento e sereno” polo New York Times. Benjamin continúa incorporando colaboracións dentro da música de cámara no seu calendario, incluíndo actuacións con Elias String Quartet, Escher String Quartet e Endellion String Quartet. Grosvenor goza traballando con outros membros da BBC New Generation Artist, do que foi membro do 2010 ao 2012.

En 2011, Benjamin asinou con Decca Classics, converténdose así no músico británico máis novo en asinar cunha discográfica e o primeiro pianista británico en asinar cun selo discográfico en 60 anos. Realizou, coa Royal Liverpool Philharmonic Orchestra e James Judd, a súa máis recente gravación para Decca, incluíndo o Concerto para Piano Nº2 de Saint-Saëns, ‘Rapshody in Blue’ de Gershwin  e o Concerto para Piano en Sol maior de Ravel, intercalando transcricións de Godowsky e Percy Grainger. Obtendo 2 premios Gramophone. The Times indicou “nunha época de virtuosos prefabricados, os seus dons xa son distintivos -poético, romántico, case da vella escola- o concerto de Sain-Saëns… de fluído proceso, desde a imitación de Bach a través das delicadas tracerías até os grandes xestos do século XIX”. A gravación foi top en vendas de Specialist Classical Charts.

A primeira gravación de Benjamin para o selo Decca inclúe Catro Scherzi de Chopin e Gaspard de la Nuit de Ravel. A crítica marabillouse co carácter musical mostrado nesta gravación: “De Grosvenor pódese dicir, que é un pianista romántico, case doutro tempo. Non desconstrúe  nin  se mantén na distancia, senón que salta ao interior da alma da música” (The Times) e “O equilibrio entre oratoria e ornamento, entre xesto e poesía de Grosvenor - Evidentemente tamén en Gaspard de la Nuit de Ravel - camiñan cara ao admirable” (The Observer). Durante a súa breve pero sensacional carreira, Benjamin foi presentado en dous documentais da BBC, o Show de Andrew Marr e as súas actuacións foron difundidas amplamente por todo o mundo.

O máis novo de cinco irmáns, Benjamin Grosvenor empezou a tocar o piano á idade de 6 anos. Recentemente graduouse pola Royal Academy of Music, onde foi galardoado coa Mención de Honra da Raíña á excelencia. Benjamin continúa os seus estudos con Christopher Elton e tamén estudou con Leif Ove Andnes, Stephen Hough e Arnaldo Cohen entre outros. En España, actuou recentemente no Auditorio de Zaragoza. Entre os seus próximos proxectos, destaca o seu debut coa Orquestra Nacional de España, así como coa Orquestra Euskadi, a Sociedade Filarmónica de Bilbao e no Auditorio de Galicia, entre outros.

En xuño do pasado ano, 2012, fíxose público que Grosvenor foi o gañador do Premio do Círculo de Críticos do Reino Unido ao ‘Novo Talento Excepcional’ na categoría instrumental. Por tratarse dos únicos premios de música clásica que se conceden tras chegar a un harmonioso consenso de opinión entre os críticos do Reino Unido (con frecuencia notoriamente divididos), e que se atopan en activo en todo o espectro de medios impresos, radiofónicos e dixitais, os Premios de Música do Círculo de Críticos levan aparellado un peso especial. 
PROGRAMA
Obras de J. S. Bach, L. v. Beethoven, A. Scriabin, F. Chopin e J. Strauss.
ANDREA LUCCHESINI

Mércores 15 de maio

Formado baixo a dirección de María Tipo, Andrea Lucchesini obtivo desde moi novo o recoñecemento internacional  ao gañar o Concurso Internacional "Dino Ciani" no Teatro alla Scala de Milán. Desde entón actuou en todo o mundo coas principais orquestras, traballando con directores como Claudio Abbado, Semyon Bychkov, Roberto Abbado, Riccardo Chailly, Dennis Russell Davies, Charles Dutoit, Daniele Gatti, Gabriele Ferro, Gianluigi Gelmetti, Daniel Harding, Vladimir Jurowski, Gianandrea Noseda e Giuseppe Sinopoli.

A gran actividade que desenvolve esta marcada polo desexo de explorar a música sen limitacións, o que lle leva a ofrecer programas que inclúen composicións que van desde os clásicos ao repertorio actual. En 1994  esta traxectoria valeulle o recoñecemento dos musicólogos europeos dos que recibiu o Premio Internacional Accademia Chigiana (é o único italiano honrado con este premio até a data). Ao ano seguinte gañou o Premio F. Abbiati, que confirmou o recoñecemento da crítica italiana.

Lucchesini realizou numerosas gravacións, as primeiras  remóntanse á década de 1980 para EMI Internacional (Sonata de Liszt en SI menor, a Sonata de Beethoven op.106 Hammerklavier e a Sonata op.58 de Chopin). Logo gravou Pierrot Lunaire de Schoenberg e o Concerto de Cámara de Berg para Teldec coa Staatskapelle de Dresde, dirixida por Giuseppe Sinopoli.

Para BMG o pianista gravou o Concerto Echoing Curves de Luciano Berio dirixido polo propio compositor. Esta gravación  marcou un dos fitos dunha estreita colaboración con Berio, con quen Lucchesini foi testemuña da creación e composición de Sonata, o último e apaixonante traballo deste compositor. Lucchesini estreou mundialmente esta peza no ano 2001, que - xunto con todas as obras para piano de Berio - pasou a formar parte dun CD para o selo Avie, que contou co aplauso unánime da crítica internacional.

Tan valorada como a anterior é a gravación en directo de Lucchesini do ciclo completo das 32 sonatas de Beethoven para Stradivarius. Este traballo  colectivo foi nomeado "CD do mes" pola prestixiosa revista alemá "Fonoforum" en agosto de 2004.

Desde o ano 1990, o pianista dedicou a súa atención á música de cámara e, en particular, a unha estreita colaboración (actuación e gravación) co violonchelista Mario Brunello, e á exploración de diversas formacións no repertorio de música de cámara.

Convencido de que a transmisión de coñecementos musicais ás novas xeracións é un deber moral, Lucchesini está apaixonadamente dedicado ao ensino. Na actualidade imparte clases na Scuola di Musica di Fiesole, onde foi nomeado director artístico no ano 2008.  Con frecuencia é convidado a dar clases maxistrais nas institucións musicais máis importantes de Europa, tales como a Musik Hochschule de Hannover e o Festival Sommer Wasserbuger Festspiele e a Musik Hochschule de Salzburgo. É membro dos xurados en numerosos concursos de piano en todo o mundo e foi nomeado Académico de Santa Cecilia no ano 2008.

A súa gravación máis recente, Impromptus de Schubert para o selo Avie no ano 2010, foi aclamada polos críticos de todo o mundo.

PROGRAMA

L. Berio - D. Scarlatti
Encores/Sonatas

L. v. Beethoven
Sonata núm. 30 en Mi maior, op. 109

L. v. Beethoven
Sonata núm. 31 en La bemol, op. 110

